
Sanz Presidenteak laster PSNrekin negoziazioak izanen direla iragarri du, datorren abenduaren 31 baino lehen 2009ko Nafarroako aurrekontuak onar daitezen

Astelehena, 2008ko irailaren 1a.  Sanz Presidenteak iragarri du laster negoziazioak izanen direla Nafarroako Alderdi Sozialistarekin, Foru Komunitatean 2009ko aurrekontuak prest egoteko prozesua burutu ahal izateko abenduaren 31 baino lehen.

Iragarpen hori egitean, Sanz Presidenteak zehaztu du zein izanen diren aurreikusitako data adierazgarrienak Aurrekontu Orokorren lanketa prozesuaren barruan. Hala, irailaren 10ean, Nafarroako Gobernuak akordio bat hartuko du irizpide ekonomiko eta teknikoak onartzeko; geroago, irailaren 25erako, Departamentuek Ekonomia eta Ogasun Departamentura kredituen eta diru sarreren zerrenda bidaliak izan beharko dituzte; geroago, urriaren 2rako, Departamentuek Gobernuari bidali beharko diote Lege aurreproiektuaren artikulatuaren zirriborroa, urriaren 15ean informazio mende jarriko dena Ekonomia eta Gizarte Kontseiluaren, Toki Araubidearen Foru Batzordearen eta Ingurumen Kontseiluaren aldetik. Urrats horiek eman ondoren, Nafarroako Gobernuak, datoren urriaren 31n, 2009rako Nafarroako Aurrekontuen Foru Legearen proiektua onartu eta ondoren Parlamentura bidaliko du.

Bere agerraldian, Nafarroako Alderdi Sozialista Gobernuaren solaskide nagusia izanen dela adierazi ondoren, Sanz Presidenteak esan du krisi ekonomikoak ekonomia publikoaren gastua murriztea ekartzen duela, baina nabarmendu du inguruabar horrek ez duela ezein kasutan eraginik izanen gizarte politika “sakonenetan”: alarguntasun pentsioen osagarria; lana eta bizitza pertsonala bateratzeko gizarte politikak (besteak beste, 0 eta 3 urte bitarteko haurtzaindegiei buruzkoak); Mendekotasunaren Legearekin zerikusia duten gizarte zerbitzuak, eta enplegu sortzea eta inbertsio produktiboa, “egun dagoen gizarte politika onena, ez baitago lana bilatu eta aurkitzen ez duen pertsonaren egoera sortzen duena baino politika okerragorik”.

Bere esku hartzearen beste une batean, Presidenteak esan du, bere iritziz, aurkako inguruabar ekonomikoek funtzionarioen ahalegina ekarri behar dutela negoziazio kolektiboan, hala, elkartasun printzipioaren mende, herritarrei begirako arreta ahalik eta eraginkorrena eskainiko da.

Egindako galdera bati erantzunez, Presidenteak erantzun du Gobernukoa ez den beste talde politiko batekin aurrekontua negoziatzeak ez duela gastua handitzea ekartzen beti. Zentzu horretan, gogorarazi du oposizioan egotea egokitu zitzaion urte batean, berak proposatu zuela Aurrekontuen proiektuan murrizketak egitea beharrezkoak ziren partidak gutxitzeko eskatuz. Hain zuzen ere, urte hartan Babes Ofizialeko Etxeak diruz laguntzeko partida oso eskasa zela interesen subsidiazioari aurre egiteko. Presidenteak esan du zentzu horretan bere proposamena ez zutela onartu baina Gobernuak, aurrekontu ekitaldian zehar, mailegu bat eskatu behar izan ziola Parlamentuari Babes Ofizialeko Etxeetatik eratorritako beharrei aurre egiteko.

Bestalde, beste galdera batek sindikatuek egindako eskari bat aipatu du, hau da, aurten soldatak KPI gehi %0,5 handitzea. Zentzu horretan, errepikatu du eskaria egoki den edo ez epaitzen hasi gabe, bereziki krisialdietan egokiena dela funtzionarioen lanak ahalik eta mailarik altuena erdiestea, zerbitzuaren eraginkortasunean, produktibitatean eta herritarrentzako arretan.

Azkenik, Sanz Presidenteak adierazi du PSNarekiko begirunez, ez zuela 2009ko Aurrekontuei eman beharreko oinarrizko ildoei buruzko iritzirik emango, demokrazian balio duena botoak baitira eta berak ez du boto nahikorik. Hala ere, Miguel Sanzek esan du kontseilariek jadanik jaso dituztela argibideak nork bere Departamentuaren egitura arreta handiz aztertzeko, eta egoki denean, Administrazioko hainbat unitate aldatu edo desagerrarazteko. 

Hala ere, Presidenteak, bere parte hartzean, behin eta berriz esan du gizarte zerbitzu “sakonak” bermatuko dituztela; haietatik batzuk (alarguntasun pentsioen osagarria eta lan eta bizitza pertsonala bateratzeko hainbat politika) Nafarroan bakarrik eskaintzen dira.

